
 KETERANGAN 
 

Sorotan Darat ialah Jurnal rasmi Tentera 
Darat (TD), diusahakan bagi 
mempertingkatkan budaya ilmu di kalangan 
warga TD. Jangka masa pengeluaran ialah 
setiap 6 bulan iaitu pada bulan Jun dan 
Disember. Segala isi kandungannya 
termasuk sebarang ilustrasi, gambar, jadual, 
dan rajah tiada dibenarkan dicetak semula 
dalam corak apa sekalipun tanpa mendapat 
kebenaran Kementerian Pertahanan terlebih 
dahulu. 

 
Selaku sebuah jurnal TD, Sorotan Darat 
adalah bertujuan mewujudkan satu forum 
bagi perbincangan perkara yang boleh 
menimbulkan minat profesional terhadap 
seorang perajurit. Artikel pelbagai isu dan 
tema adalah dipelawa dari segala peringkat 
dan sesiapa sahaja yang mempunyai 
pengetahuan khas atau minat terhadap hal 
ehwal ketenteraan. Isu-isu kontroversi 
biasanya menjadi nadi penggerak sesebuah 
jurnal profesional yang mana ia dapat 
menimbulkan pemikiran dan perbincangan 
yang sihat. Artikel-artikel seperti ini akan 
diberi keutamaan, manakala artikel-artikel 
mengenai operasi-operasi, idea-idea latihan 
atau kegunaan peralatan adalah antara 
topik-topik yang diidam-idamkan. 

 
Semua pertanyaan mengenai Sorotan Darat 
mestilah dikemukakan kepada Kol Doktrin, 
MK Latihan TD  

Semua idea yang dikemukakan oleh penulis melalui artikelnya dalam jurnal ini, sama ada 
sebahagian atau seluruhnya adalah pendapatnya sendiri. Ianya bukanlah pendapat oleh 

Kementerian Pertahanan Malaysia atau pihak-pihak lain yang berkaitan. 

DARI MEJA KETUA EDITOR 
 

Dengan nama Allah, Tuhan Yang Maha Pemurah lagi Maha Penyayang, Saya 
mewakili Sidang Redaksi membuka kata. 
 
Assalamualaikum dan Salam Sejahtera. 
 
Pada hari ini, 1 Mac 2017, Sorotan Darat yang berkonsepkan ‘ON COMMAND’ 
menemui anda dalam Edisi Khas sempena Sambutan Hari Tentera Darat ke-
84. Sorotan Darat (The Journal of The Malaysian Army) telah lahir pada 1 Mac 
1983 iaitu 34 tahun yang lalu. Di sepanjang tempoh itu, sejumlah 68 siri telah 
diterbitkan dengan memuatkan artikel-artikel yang ditulis oleh pelbagai lapisan 
anggota Tentera Darat.  
 
Sorotan Darat telah mencatatkan beberapa nama penulis yang acap kali 
muncul dengan artikel yang kritis dan menguja. Pada 10 tahun pertama (1983-
1993), nama-nama seperti Jen Tan Sri Zain Hasim, Mej Jen Hashim Mohd Ali, 
Mej Jen Mohd Yusof Din, Brig Jen Hj Mustaffa Awang, Lt Kol Zaini Said, Lt Kol 
Mohd Aris Hj Salim, Mej Tommy Pereira dan Mej Kasim Abd Kadir sering kali 
tercatat sebagai penyumbang artikel. Pada 10 tahun yang kedua (1994-2004), 
penulis-penulis baharu muncul seperti Lt Kol Ariffin Che Mat Din, Lt Kol Nik 
Zaaba Nik Daud, Lt Kol Abu Muslim Ismail, Mej Nordin Yusof, Mej Heera Singh, 
Mej A Endry Nixon, Kapt Saiful Anwar dan Lt Mohd Radzi Abdul Hamid mengisi 
ruang penulis-penulis veteran yang bersara. Manakala pada 10 tahun ketiga 
(2005–2015) pula menyaksikan Kol Jeyabalan S, Kol Suriakala a/p 
Suriabagawan, Lt Kol Hassan Ali, Lt Abdul Rahman Alawi, Lt Kol Shamsirudin 
Mohd Sharif, Lt Kol Amiruddin Dato’ Sulaiman, dan Lt Kol Abdul Rasek 
Ismailkerap tampil sebagai penulis artikel Sorotan Darat. Dalam masa yang 
sama, pegawai-pegawai yang telah bersara seperti Brig Jen (B) Dato’ Mohd 
Zaki bin Wan Mahmood, Kol (B) Ariffin Che Mat Din, Kol (B) Tommy Pereira,  
dan Lt Kol (B) Ghazali Suhadi masih terus menyumbang artikel. Selain 
daripada nama-nama di atas, terdapat ramai lagi penulis artikel Sorotan Darat. 
Ini bermakna Sorotan Darat mempunyai kelompok penulis yang tersendiri dan 
penulis-penulis baharu terus muncul seperti cendawan tumbuh. Tahniah, 
syabas dan jutaan terima kasih kepada semua penulis yang telah berjasa. 
 
Kini, Sorotan Darat telah diberi nafas baru dengan menerapkan nilai-nilai 
keantarabangsaan. Konsep, susun atur, reka kulit  dan saiznya sama dengan 
jurnal di universiti-universiti terkenal dunia. Artikel-artikel yang disiarkan adalah 
yang bermaklumat, kritis dan terpilih. Sempena Hari Tentera Darat ke-84, 
Sidang Redaksi Sorotan Darat Edisi Khas Bilangan 69/2017, telah meneliti 68 
siri Sorotan Darat terdahulu dan telah memilih 12 artikel terbaik yang 

mengupas isu ‘ON COMMAND’. Kami berharap agar idea dan pemikiran 
penulis-penulis terdahulu akan menjadi sinergi kepada warga Tentera Darat ke 
arah menyahut slogan ‘TENTERA DARAT SATU, KERANA BERSATU’. 
 
Ke arah menyahut teras pertama Perintah Ulung PTD ke-26 iaitu Perkasakan 
Kesiagaan Angkatan melalui pembangunan doktrin; MK Latihan TD telah 
menyusun, menilai dan mengaktifkan semula e-doktrin TD. Sejumlah 343 
manual doktrin TD boleh dicapai secara online melalui Armynet. Kami turut 
memberi nilai tambah dengan memasukan pamflet-pamflet PALAPES dan 68 
siri Sorotan Darat. Dalam masa yang sama, Perpustakaan Doktrin TD telah 
diwujudkan di MK Latihan TD yang memuatkan semua manual doktrin yang 
ada dalam perkhidmatanTD. 
 
Akhir kalam, kami mencabar anda bagi menjadi penyumbang artikel kepada 
Sorotan Darat iaitu The Journal of The Malaysian Army dan meneroka gedung 
ilmu di dalam e-doktrin TD. 
 

‘Setiap Perajurit Adalah Pemimpin’ 
 
 
 
 
Kol Dr. Mohd Radzi bin Hj Abdul Hamid 
Kol Doktrin 

PERINTAH ULUNG 

PANGLIMA TENTERA DARAT KE-26 

 

 حيمالرحمنالراللهبسن

 السلام عليكن ورحمة الله وبركاته
Salam Sejahtera dan Salam 1 Malaysia. 

 

Alhamdulillah, segala puji dan syukur saya rafakkan ke hadrat Allah Subhanahu 

Wataala kerana berkat hidayah dan inayahNya jua maka pengambilalihan tampuk 

kepimpinan Tentera Darat telah disempurnakan pada 16 Disember 2016. Dengan penuh 

takzim, saya menerima pelantikan ini sebagai satu amanah yang memerlukan iltizam 

yang tinggi daripada saya di samping komitmen jitu seluruh warga Tentera Darat.  

 

Saya merakamkan setinggi-tinggi penghargaan kepada pucuk kepimpinan 

Angkatan Tentera Malaysia dan pihak Kerajaan khususnya Kementerian Pertahanan di 

atas kepercayaan penuh yang diberikan kepada saya untuk menerajui Tentera Darat. Di 

sini, saya sepenuh hati melafazkan ikrar taat setia yang tidak berbelah bahagi kepada 

Seri Paduka Baginda Yang di-Pertuan Agong selaku Pemerintah Tertinggi Angkatan 

Tentera Malaysia. Penghargaan juga saya tujukan kepada semua Panglima Tentera 

Darat yang terdahulu kerana meninggalkan legasi kepimpinan yang unggul dengan 

memberikan nilai tambah yang berterusan terhadap Tentera Darat.  

 

Para Perwira, Bintara dan Perajurit sekalian, 

 

Kecemerlangan angkatan yang saya warisi ini adalah suatu limpahan rahmat 

oleh Allah Subhanahu Wataala. Namun, penambahbaikan yang berterusan perlu 

dilakukan seiring dengan perubahan lanskap geostrategik dan geopolitik serta kemajuan 

teknologi pada masa kini. Justeru, saya menyeru kepada segenap lapisan warga Tentera 

Darat untuk mengorak langkah bersama saya supaya organisasi ini kekal relevan 

sebagai sebuah ketumbukan utama benteng pertahanan Negara. Sejajar dengan aspirasi 

Negara dan Angkatan Tentera Malaysia, saya berikrar dengan penuh taat setia untuk 

berbakti demi kecemerlangan Tentera Darat berpandukan lima teras berikut: 

Pertama - Perkasakan Kesiagaan Angkatan. Perkembangan senario keselamatan 

antarabangsa dan rantau ini telah mencorakkan lanskap strategik keselamatan negara. 

Keadaan ini menuntut Tentera Darat agar memperkasakan kesiagaannya bagi 

menghadapi segala bentuk ancaman dan cabaran dalam pelbagai dimensi sama ada 

tradisional mahupun bukan tradisional. Oleh yang demikian, saya berkehendakkan 

kesiagaan Tentera Darat diperkasakan melalui pembangunan modal insan, doktrin dan 

angkatan (Force Development). Tentera Darat mampu membina satu ketumbukan yang 

ampuh melalui latihan individu dan kolektif yang praktikal, realistik dan berkesan. 

Pembangunan doktrin dan manual hendaklah terus dibangunkan seiring dengan 

perolehan peralatan-peralatan baharu serta perubahan corak peperangan masa kini dan 

masa hadapan. Pembangunan kedua-dua aspek ini mestilah diuji dan dinilai 

keberkesanannya menerusi latihan yang berterusan di setiap jajaran pemerintahan 

Tentera Darat. Pembangunan modal insan dan doktrin hendaklah didokong dengan 

perancangan pembangunan angkatan yang mampan. Justeru itu, Rancangan 

Pembangunan Strategik Tentera Darat Army 4NextG perlu diteruskan bagi memastikan 

usaha untuk memperkasakan kesiagaan Tentera Darat dapat direalisasikan di masa 

hadapan. 

 

Kedua - Pengukuhan Kesepaduan Angkatan (Cohesion).  Kita semestinya 

berbangga kerana ketumbukan Tentera Darat pada hari ini berdiri teguh siaga kerana 

sikap warganya yang sentiasa bersatu dalam melaksanakan tugas mahupun ketika 

menghadapi pelbagai cabaran. Kesatuan ini memerlukan pengukuhan kesepaduan 

angkatan yang bertunjangkan kesetiaan, kepatuhan, semangat setiakawan dan sifat 

kepunyaan (Sense of Belonging) terhadap nilai sepunya (Shared Value) yang dijunjung 

oleh Tentera Darat. Etos ketenteraan ini perlu disuburkan melalui sistem rejimental 

supaya kesepaduan yang sedia terwujud dibendung dari perpecahan. Tentera Darat 

sebagai sebuah keluarga besar memerlukan barisan kepimpinan yang setia kepada 

anggota bawahannya serta warga yang patuh kepada arahan dan peraturan yang 

menunjangi disiplin serta kesepaduan kita. Oleh yang demikian, saya ingin 

memperkenalkan pada hari yang penuh bermakna ini slogan “Tentera Darat Satu 

Kerana Bersatu”. 

 

Ketiga - Peneguhan Profesionalisme. Bagi memenuhi aspirasi rakyat yang sentiasa 

menagihkan keamanan berterusan menerusi kewujudan Tentera Darat, setiap warganya 

perlu bersikap  profesional. Profesionalisme di dalam Tentera Darat mestilah 

berdasarkan kepada profil keperajuritan (Soldier’s Profile) yang memerlukan setiap 

warganya mempunyai perawakan fizikal yang unggul, berketerampilan dan 

berkemahiran tinggi. Peneguhan ini dapat dimanifestasikan melalui peningkatan 

pendidikan dan latihan secara berterusan dan efektif yang mampu menjana keupayaan 

dan kapasiti warga Tentera Darat dalam menangani cabaran dari pelbagai spektrum. 

Teras ini perlu digemblengkan secara holistik oleh setiap lapisan pemerintahan untuk 

sentiasa berusaha mencapai kecemerlangan dalam pelaksanaan tugas yang 

diamanahkan kepada Tentera Darat. Sesungguhnya peneguhan profesionalisme ini akan 

menambah keyakinan rakyat dan negara terhadap keupayaan Tentera Darat dalam 

menggalas tugas teras mempertahankan kedaulatan tanah air serta memberi sumbangan 

terhadap pembangunan negara. 

 

Keempat - Pemantapan Pengurusan Organisasi.  Kepimpinan sebelum ini telah 

berjaya memacu Tentera Darat sebagai satu angkatan yang mempunyai pengurusan 

organisasi yang mantap, berwibawa dan diiktiraf umum.  Kecemerlangan ini tidak 

seharusnya membuat kita leka dan selesa. Sebaliknya, ia hendaklah dijadikan 

pemangkin untuk kita terus berusaha menggarap kejayaan yang lebih cemerlang. 

Sesungguhnya mengekalkan kecemerlangan ini lebih sukar dari mencapainya. Oleh 

yang demikian, saya berkehendakkan agar aspek pemerintahan, kepimpinan dan 

pengurusan yang berwibawa dihayati supaya setiap langkah yang diambil adalah 

berteraskan integriti dan ketelusan. Amalan ini hendaklah diterapkan secara 

komprehensif bagi mencegah timbulnya dorongan tindakan di luar batasan peraturan 

dan penyalahgunaan kuasa. Ianya boleh dikawal selia melalui metod menyemak dan 

mengimbang (Checks and Balances) di setiap formasi.  Setiap lapisan kepimpinan perlu 

sentiasa bersedia mendepani cabaran pengurusan organisasi dengan mengoptimumkan 

sumber yang terhad tanpa menjejaskan tugas hakiki Tentera Darat. Disamping itu, 

amalan inovasi serta kreativiti perlu dibudayakan supaya segala sumber atau aset dapat 

diuruskan dengan berhemah, perkhidmatan diberikan dengan berkualiti dan risiko yang 

memudaratkan mampu dielakkan. Maka, setiap lapisan pemerintahan 

dipertanggungjawabkan untuk mengamalkan urus tadbir yang baik (Good Governance) 

demi mencapai pemantapan pengurusan organisasi Tentera Darat secara menyeluruh. 

 

Kelima - Peningkatan Kualiti Hidup. Tentera Darat akur akan keperluan 

meningkatkan kualiti hidup warganya sebagai salah satu tanggungjawab pemerintahan 

(Command Responsibility) bagi mengekalkan moral, semangat dan motivasi warganya. 

Saya percaya kualiti hidup yang sempurna akan mendorong warga Tentera Darat 

supaya lebih fokus dan komited dalam kerjaya yang mulia ini. Keutamaan saya adalah 

untuk memastikan peningkatan infrastruktur bagi mewujudkan persekitaran yang 

kondusif di tempat kerja, penginapan anggota dan rumah keluarga. Tidak dilupakan 

juga, kualiti hidup perlu merangkumi perkhidmatan yang diberikan kepada anggota dan 

keluarga Tentera Darat.  Dalam nada yang sama, saya juga berkehendakkan agar 

budaya senggaraan disematkan dalam setiap jiwa warga Tentera Darat bagi memastikan 

kemudahan-kemudahan yang disediakan sentiasa terpelihara, dilanjutkan tempoh 

penggunaanya dan dikurangkan kos penyelenggaraannya. Di samping itu, program-

program yang sistematik dan terancang hendaklah dilaksanakan bagi memastikan 

kualiti hidup keluarga serta pendidikan anak-anak anggota sentiasa terjamin. Tentera 

Darat akan sentiasa bekerjasama dengan pihak yang berkepentingan 

(Stakeholders)untuk mengadakan program-program yang berupaya meningkatan kualiti 

hidup warganya.   

Marilah sama-sama kita kuatkan azam dan bulatkan tekad untuk menyemai 

semangat kesatuan yang tinggi dalam kalangan warga Tentera Darat. Setiap pemimpin 

perlu membuktikan daya kepimpinan yang unggul dan menanamkan sikap sayangkan 

organisasi oleh seluruh anggota ketumbukan ini. Bertitik-tolak dari kukuhnya barisan 

kesatuan, ayuhlah kita berdiri dengan teguh siaga dan mengorak langkah sederap 

dengan gah perkasa untuk mencapai kejayaan serta kegemilangan demi kedaulatan 

bumi bertuah ini. 

 

 وبالله التىفيق والهداية والسلام عليكن ورحمة الله وبركاته
 

“TENTERA DARAT SATU, KERANA BERSATU” 

INTI PATI PERINTAH ULUNG PANGLIMA TENTERA DARAT KE-26 
JEN DATO' SRI ZULKIPLE BIN HJ KASSIM 

(7 JANUARI 2017) 
 
1.  Perkasakan Kesiagaan Angkatan. 
 

 Pembangunan modal insan. 
 Ada perancangan pembangunan yang mampan. 
 Meneruskan Rancangan Pembangunan Strategi TD (Army 

4NextG) 
 Pembangunan doktrin. 

 Terus dibangunkan seiring dgn perolehan peralatan dan 
perubahan corak. peperangan kini dan hadapan. 

 Mesti diuji dan dinilai keberkesanan melalui latihan 
berterusan. 

 Pembangunan angkatan. 
 Latihan individu. 
 Latihan kolektif yang praktikal, realistik dan berkesan. 

 
2. Pengukuhan Kesepaduan Angkatan. 
 

 Pengukuhan kesepaduan bertunjangkan kesetiaan, kepatuhan, 
semangat setia kawan dan sifat kepunyaan. 

 Penyuburan etos melalui sistem rejimental bagi mengekalkan 
kesepaduan 

 Perlu barisan pemimpin yang setia, warga yang patuh pada 
arahan dan peraturan. 

o Slogan TD: "TENTERA DARAT SATU, KERANA BERSATU". 
 
3. Peneguhan Profesionalisme. 
 

 Warga perlu bersikap profesional berdasarkan profil keperajuritan. 
 Warga mempunyai perawakan fizikal yang unggul, terampil, 

kemahiran tinggi dicapai melalui peningkatan pendidikan dan 
latihan secara berterusan. 

  
4. Pemantapan Pengurusan Organisasi 
 

 Menghayati aspek pemerintahan, kepimpinan dan pengurusan 
berteraskan integriti dan ketelusan. 

 Kawalan salah laku melalui metode semakan dan mengimbang. 

 Bersedia berdepan dengan cabaran pengurusan melalui 
mengoptimumkan sumber yang terhad. 

 Membudayakan Amalan inovasi dan kreativiti. 
 Memberi khidmat yang berkualiti supaya risiko dapat dielakkan. 
 Amalan urus tadbir yang baik. 

 
5. Tingkat kualiti hidup 
 

 Peningkatan infrastruktur bagi wujudkan persekitaran yang 
kondusif di tempat kerja, penginapan berek dan rumah keluarga. 

 Khidmat yang diberikan. 
 Budaya senggara. 
 Program yang sistematik. 
 Kerjasama dengan stakeholders untuk adakan program tingkat 

kualiti hidup. 
 
Seruan: 
 Semai semangat kesatuan yg tinggi. 
 Pemimpin perlu bukti daya kepimpinan yang unggul dan sikap 

sayangkan organisasi dan anggota. 
 
[PERKASA, KUKUH, TEGUH, MANTAP, TINGKAT (PKTMT)] 
[SIAGA, SEPADU, PROFESIONALISME, URUS ORGANISASI, KUALITI HIDUP - 
(SSPUOKH] 

 

Kaedah Mengingat 5 Teras:  

(SSPUOKH - SIJIL SIMPANAN PREMIUM UNTUK ORANG KAMPUNG 
HAMBA] 

Oleh: Kol Dr. Mohd Radzi, Kol Doktrin, TRADOC 
7 Jan 2017

